
Salm 18
Dathlu gofal Duw 

(2 Samuel 22:1-51) 

I'r arweinydd cerdd: Salm gan Dafydd, gwas yr ARGLWYDD. Canodd eiriau'r gân hon ar ôl i'r ARGLWYDD ei achub o ddwylo ei holl elynion, ac o afael Saul. Dyma ddwedodd e: 

1 Dw i'n dy garu di, ARGLWYDD; ti sy'n rhoi nerth i mi. 

2 Mae'r ARGLWYDD fel craig i mi, yn gastell ac yn achubwr. Mae fy Nuw yn graig i mi lechu dani. yn darian, yn gryfder ac yn hafan ddiogel. 

3 Gelwais ar yr ARGLWYDD sy'n haeddu ei foli, ac achubodd fi oddi wrth fy ngelynion. 

4 Ron i'n boddi dan donnau marwolaeth; roedd llifogydd dinistr yn fy llethu. 5 Roedd rhaffau byd y meirw o'm cwmpas; a maglau marwolaeth o'm blaen. 6 Gelwais ar yr ARGLWYDD o ganol fy helynt, a gweiddi ar fy Nuw. Roedd yn ei deml, a clywodd fy llais; gwrandawodd arna i'n galw. 

7 Yna dyma'r ddaear yn symud a crynu. Roedd sylfeini'r mynyddoedd yn crynu ac yn ysgwyd am ei fod wedi digio. 8 Daeth mwg allan o'i ffroenau, a thân dinistriol o'i geg; roedd marwor yn tasgu ohono. 9 Agorodd yr awyr fel llenni a daeth i lawr. Roedd cwmwl trwchus dan ei draed. 

10 Marchogai ar geriwbiaid yn hedfan, a codi ar adenydd y gwynt. 11 Gwisgodd dywyllwch fel gorchudd drosto — cymylau duon stormus; a gwnaeth gymylau trwchus yr awyr yn ffau o'i gwmpas. 12 Roedd golau disglair o'i flaen; saethodd mellt o'r cymylau, cenllysg a marwor tanllyd. 

13 Yna taranodd yr ARGLWYDD yn yr awyr — sŵn llais y Goruchaf yn galw. 14 Taflodd ei saethau a chwalu'r gelyn; roedd ei folltau mellt yn eu gyrru ar ffo. 15 Daeth gwely'r môr i'r golwg; ac roedd sylfeini'r ddaear yn noeth wrth i ti ruo, O ARGLWYDD, a chwythu anadl o dy ffroenau. 

16 Estynnodd i lawr o'r uchelder a gafael ynof fi; tynnodd fi allan o'r dŵr dwfn. 17 Achubodd fi o afael y gelyn ffyrnig, a'r rhai sy'n fy nghasáu oedd yn gryfach na mi. 18 Dyma nhw'n ymosod pan roeddwn mewn helbul, ond dyma'r ARGLWYDD yn fy helpu i. 19 Daeth â fi allan i ryddid! Achubodd fi am ei fod wrth ei fodd gyda mi. 

20 Mae'r ARGLWYDD wedi bod yn deg â mi. Dw i wedi byw'n gyfiawn; mae fy nwylo'n lân ac mae wedi rhoi fy ngwobr i mi. 21 Do, dw i wedi dilyn yr ARGLWYDD yn ffyddlon, heb droi cefn ar Dduw na gwneud drwg. 22 Dw i wedi cadw ei ddeddfau'n ofalus; dw i ddim wedi anwybyddu ei reolau. 23 Dw i wedi bod yn ddi-fai ac yn ofalus i beidio pechu yn ei erbyn. 24 Mae'r ARGLWYDD wedi rhoi fy ngwobr i mi. Dw i wedi byw'n gyfiawn, ac mae e wedi gweld bod fy nwylo'n lân. 

25 Ti'n ffyddlon i'r rhai sy'n ffyddlon; ac yn deg â'r rhai di-euog. 26 Mae'r rhai di-fai yn dy brofi'n ddi-fai, ond rwyt ti'n fwy craff na'r rhai anonest. 27 Ti'n achub pobl sy'n dioddef, ond yn torri crib y rhai balch. 

28 Ie, ti sy'n goleuo fy lamp, o ARGLWYDD; fy Nuw sy'n rhoi golau i mi yn y tywyllwch. 29 Gyda ti gallaf ruthro allan i'r frwydr; gallaf neidio unrhyw wal gyda help fy Nuw! 30 Mae Duw yn gwneud beth sy'n iawn; mae'r ARGLWYDD yn dweud beth sy'n wir. Mae fel tarian yn amddiffyn pawb sy'n troi ato. 

31 Oes duw arall ond yr ARGLWYDD? Oes craig arall ar wahân i'n Duw ni? 

32 Fe ydy'r Duw sy'n rhoi nerth i mi — mae'n symud pob rhwystr o'm blaen. 33 Mae'n rhoi coesau fel carw i mi; fydda i byth yn llithro ar y creigiau uchel. 34 Dysgodd fi sut i ymladd — dw i'n gallu plygu bwa o bres! 35 Rwyt wedi fy amddiffyn fel tarian; mae dy law gref yn fy nghynnal. Mae dy ofal wedi gwneud i mi lwyddo. 36 Ti wnaeth i mi frasgamu ymlaen a wnes i ddim baglu. 37 Es ar ôl fy ngelynion, a'u dal nhw; wnes i ddim troi'n ôl nes roedden nhw wedi darfod. 

38 Dyma fi'n eu taro nhw i lawr, nes eu bod yn methu codi; roeddwn i'n eu sathru nhw dan draed. 

39 Ti roddodd y nerth i mi ymladd; ti wnaeth i'r gelyn blygu o'm blaen. 40 Ti wnaeth iddyn nhw gilio yn ôl. Dinistriais y rhai oedd yn fy nghasáu yn llwyr.
41 Roedden nhw'n galw am help, ond doedd neb i'w hachub! Roedden nhw'n galw ar yr ARGLWYDD hyd yn oed! Ond wnaeth e ddim ateb. 42 Dyma fi'n eu malu nhw'n llwch i'w chwythu i ffwrdd gan y gwynt; a'u taflu i ffwrdd fel baw ar y strydoedd. 
43 Achubaist fi o afael y rhai oedd yn ymladd yn fy erbyn. Gwnest fi'n bennaeth ar y gwledydd. Mae pobloedd wyddwn i ddim amdanyn nhw yn derbyn fy awdurdod. 44 Maen nhw'n plygu wrth glywed amdana i — ie, estroniaid yn crynu o'm blaen! 45 Mae pobloedd estron wedi colli pob hyder, ac yn crynu wrth ddod allan o'u cuddfannau. 

46 Ydy, mae'r ARGLWYDD yn fyw! Bendith ar y graig sy'n fy amddiffyn i! Boed i Dduw, wnaeth fy achub i, gael ei anrhydeddu! 47 Fe ydy'r Duw sydd wedi dial ar fy rhan i, a gwneud i bobloedd blygu o'm blaen. 48 Fe ydy'r Duw sydd wedi fy achub i rhag fy ngelynion, a'm cipio o afael y rhai sy'n fy nghasáu. Mae wedi fy achub o ddwylo dynion treisgar. 

49 Felly, O ARGLWYDD, bydda i'n dy foli di o flaen y cenhedloedd ac yn canu mawl i dy enw: 50 Mae'n rhoi buddugoliaeth i'w frenin — un fuddugoliaeth fawr ar ôl y llall! Mae'n aros yn ffyddlon i'w eneiniog — i Dafydd, ac i'w ddisgynyddion am byth. 

......................

Mae’r Salm hon yn y Beibl ddwywaith – yma, ac yn 2 Samuel 22. Yn llyfrau 1 a 2 Samuel mae hanes bywyd Dafydd – felly mae Dafydd yn sgwennu am ei fywyd ei hun.
Salm o ddathlu ydy hon. Mae Duw wedi achub Dafydd o law ei elynion ac mae Dafydd yn dathlu ei fuddugoliaeth a’r ffaith fod ei Dduw yn Dduw mor ffantastig! Mae Dafydd hefyd yn ddiolchgar dros ben iddo. Mae’n amlwg wrth ddarllen y Salm fod Dafydd yn ymhyfrydu yn ei Dduw – mae’n joio Duw, bod yn ei gwmni, gweddïo arno, gwrando arno ac mae’n mwynhau ei foli.
Datganiad cynta’r Salm ydy, Dw i'n dy garu di, ARGLWYDD. Mae’r datganiad yn dweud lot am Dafydd!  Yn ôl arbenigwyr ar y Beibl mae’r gair ‘caru’ sy’n cael ei ddefnyddio yma yn air cryf iawn – caru â’r holl galon, neu o waelod fy mol, cariad sy gan fam at y babi sy’n ei chroth... Yma mae Dafydd mor llawn o gariad at Dduw mae o jyst a byrstio! Yn hwyrach yn ei fywyd mae Dafydd yn gwneud smonach go iawn o bethau (affair hefo Bathsheba, yna trefnu i ladd ei gŵr Wreia) ond er gwaethaf popeth yn y bôn roedd ei galon o’n agos iawn at Dduw. ( Ac roedd o’n wirioneddol sori am y pethau drwg wnaeth o).
Mae’r tair adnod cyntaf yn dathlu cryfder a nerth Duw. Mae Duw fel craig, castell a tharian – darluniau o Dduw yn amddiffyn ei bobl sydd yma. 
Mae adnodau 4 i 6 yn dangos bod Dafydd mewn trafferthion mawr. Mae ei fywyd yn y fantol, ac mae o angen help. Pan mae pethau’n ddu ar Dafydd dydy o ddim yn sefyll o gwmpas yn gobeithio’r gorau, na trystio’i filwyr neu ei gynlluniau ei hunan i’w helpu – mae o’n troi at Dduw, mae o’n gweiddi ar Dduw! Falle nad oes rhaid i ni weiddi ar Dduw, ond mae’r peryglon mae Dafydd yn eu hwynebu yn ofnadwy. Mae’r gelyn am ei ladd! Ond mae Duw yn gwrando arno – nid delw ydy Duw y Beibl. Mae Duw Dafydd yn Dduw byw sy’n clywed ac yn ateb ei bobl.
Mae adnodau 7 i 19 yn dangos sut atebodd Duw weddi Dafydd. Mae’r mynyddoedd yn crynu, mae yna dân dinistriol, storm, mellt, taranu a thywyllwch. Mae Duw yn flin iawn pan mae ei bobl yn dioddef, ac mae pethau’n ddrwg ar elynion Dafydd pan mae Duw yn ateb ei weddi. Mae yna fawredd unigryw yn perthyn i’r  Arglwydd Dduw. Ydy, mae’n Dduw cariad, ond mae o hefyd yn Dduw sy’n barnu ac mae’n Dduw holl bwerus. 

Mae presenoldeb Duw yn aml yn cael ei gysylltu â tharanau a mellt ac a thywyllwch (Exodus 20: 18-21; Deuteronomium 4:11). Mae’r storm a chryfder y daeargryn yn rhoi syniad bach i ni o’r nerth rhyfeddol sy gan Dduw.  Mae gan Dduw y gallu i reoli’r tywydd (tawelu’r storm - Marc 4: 39-41; trefnu daeargrynfeydd -  Mathew 27:54; 28:2; Actau 16:26 ).
Mae’r darlun o Dduw yn adnodau 7 i 15 reit frawychus! Nid hen ddyn yn eistedd ar ben cwmwl ydy Duw! Mae ganddo nerth a mawredd, ac mae’n gofalu am ei bobl pan mae nhw’n troi ato. Ond rhaid cofio hefyd ei fod yn hollol deg – nid rhyw unben gwallgof fel Hitler ydy Duw.

Does neb yn fwy balch o weld bad achub na person sy’n boddi. Mae adnodau 16 i 19 yn dangos pa mor hapus oedd Dafydd ar ôl iddo gael ei achub. Estyn, gafael, tynnu, achub, helpu ydy’r berfau sy’n cael eu defnyddio gan Dafydd i ddisgrifio gweithredoedd Duw. Nid Duw llonydd fel delw ydy Duw y Beibl. Mae o’n Dduw sy’n gwneud!
Achubodd fi am ei fod wrth ei fodd gyda mi, meddai Dafydd yn adnod 19. Wir? 
Mae Dafydd yn mynd ymlaen i ddweud, Dw i wedi byw'n gyfiawn; mae fy nwylo'n lân. Sut felly? Mae Rhufeiniaid 3: 23 yn dweud, fod pawb wedi pechu. Does neb wedi gallu cyrraedd safon berffaith Duw ar eu pennau eu hunain.

Pam fod Dafydd mor bendant fod Duw wedi ei blesio hefo fo? Pam y dylai Duw perffaith ymhyfrydu ynon ni ac yn Dafydd? 

Mae adnodau 20-23 yn ddweud mawr ar ran Dafydd,
Dw i wedi byw'n gyfiawn; mae fy nwylo'n lân... Do, dw i wedi dilyn yr ARGLWYDD yn ffyddlon, heb droi cefn ar Dduw na gwneud drwg. 22 Dw i wedi cadw ei ddeddfau'n ofalus; dw i ddim wedi anwybyddu ei reolau. 23 Dw i wedi bod yn ddi-fai ac yn ofalus i beidio pechu yn ei erbyn. 

Y gwahaniaeth rhwng Dafydd a’r Brenin Saul (yr un oedd yn trio ei ladd) oedd fod calon Dafydd bob amser yn troi at Dduw tra bod Saul wedi troi cefn ar Dduw. Dyma’r un math o sefyllfa ag yn hanes Noa yn llyfr Genesis, 

Roedd yr ARGLWYDD yn gweld bod y ddynoliaeth bellach yn ofnadwy o ddrwg. Doedden nhw'n meddwl am ddim byd ond gwneud drwg drwy'r amser.

Noa oedd yr unig un oedd yn meddwl am Dduw, ac felly’r unig un oedd yn ei blesio.

Sut fedrwn ni ymddangos yn lân, yn bur a chyfiawn o flaen Duw? Sut fedrwn ni siarad mor hyderus â Dafydd? Yn syml, trwy gredu yn Iesu Grist,  

Pan mae rhywun yn dod yn Gristion mae wedi ei greu yn berson newydd: mae'r hen drefn wedi mynd! Edrychwch, mae bywyd newydd wedi cymryd ei le! 18 A Duw sy'n gwneud y cwbl — mae wedi gwneud heddwch rhyngon ni ag e'i hun drwy beth wnaeth y Meseia.  21 Wnaeth Iesu ddim pechu, ond dyma Duw yn ei wneud e'n offrwm dros bechod ar ein rhan ni. Dŷn ni'n gallu byw mewn perthynas iawn gyda Duw drwy ein perthynas gydag e. (2 Corinthiaid 5: 18, 21)
Mae adnodau 25-42 yn cydnabod fod popeth sy gan Dafydd wedi dod oddi wrth Dduw. Roedd Duw fel golau, tarian a chraig i Dafydd. Duw oedd yn rhoi’r nerth iddo ddianc oddi wrth ei elynion a rhoi’r gallu iddo i’w dinistrio. Does dim trugaredd yn cael ei ddangos i’r gelynion yn y Salm hon.

Mor aml yn y Testament Newydd dŷn ni’n clywed am gariad ac amynedd Duw. Mor aml dyn ni’n dysgu nad ydy Duw eisiau i neb ddioddef, mae o eisiau i bobl gael bywyd a hwnnw’n fywyd ar ei orau (Ioan 10:10). Ond, wrth ddarllen y Salm hon a’r Salmau blaenorol mae’n hollol glir mai dinistr fydd diwedd gelynion Duw. Pan fydd diwedd amser yn cyrraedd yna bydd ‘drws trugaredd wedi ei gau’. Mae’n bwysig nad ydyn ni’n ei gadael hi’n rhy hwyr cyn troi at Dduw.

Ar ddiwedd y Salm mae Dafydd yn moli Duw am ei fawredd a’i drugaredd. Dewisodd Duw Dafydd i fod yn frenin ar ei bobl, rhoddodd nerth ac awdurdod iddo i lywodraethau dros diroedd helaeth. Mae Dafydd yn moli’r Arglwydd am ei ffyddlondeb, Mae'n aros yn ffyddlon i'w eneiniog — i Dafydd, ac i'w ddisgynyddion am byth. 

Yr un yw Duw, heddiw, ddoe a hyd byth. Mae o’n Dduw ffyddlon a nerthol ac mae Dafydd yn canu mawl iddo o waelod calon. Yn ôl Dafydd, cafodd ei achub o berygl difrifol gan ‘y graig sy'n fy amddiffyn i!’
Mae Duw yn llond pob lle,

Presennol ym mhob man;

Y nesaf yw Efe

O bawb at enaid gwan;

Wrth law o hyd i wrando cri:

"Nesáu at Dduw sy dda i mi."

Yr Arglwydd sydd yr un,

Er maint derfysga'r byd; (trafferthion a rhyfeloedd y byd)




Er anwadalwch dyn, (pobl yn newidiol)

Yr un yw Ef o hyd:

Y graig ni syfl ym merw'r lli; 

(y graig sy ddim yn symud yn ystod stormydd gwyllt ar y môr)

"Nesáu at Dduw sy dda i mi".

